
Diever futur dalla claustra en discussiun
Il venderdis ei l'exposiziun cun

propostas co nezegiar igl avegnir la

Casa Vinavon a Glion vegnida aviarta.

Ella ei da veser ella claustra dallas

dominicanas e sereparta sin pliras

stanzas naven dall'entrada principala.

Cun quell'exposiziun da lavurs da

studentas e students d'architectura

vulan las soras dalla claustra iniziar ina

discussiun generala davart igl avegnir

da lur baghetgs. Tier quels s'auda era

la Casa Vinavon che ha surviu pli baul

sco scola da puras e tenercasa. Sco

sora Annemarie Müller, presidenta dil

cussegl da fundaziun e priura generala

dallas dominicanas da Glion di, ei

quella discussiun necessaria: «Entuorn

igl onn 2000 eran nus aunc 100 soras

cheu a Glion. Uss essan nus aunc 70 e

da quellas han aunc sulettamein duas

buca la vegliadetgna d'AVS.» Tenor la

meinafatschenta dil menaschi da

survetsch dalla claustra, Caroline

Schweisgut, savessen localitads dalla

claustra survir igl avegnir per exempel

sco menaschi da hotellaria, per

habitaziuns, congress, seminaris ni

cultura ed art. Ensemen cun

in'interpresa specialisada duein las

pusseivladads vegnir examinadas, era

el rom d'in studi da realisabladad.

(fmr/hh) Ina da 18 lavurs da studentas

e students d’architectura exponidas il

mument en localitads dalla claustra a

Glion. Mintga lavur ei cumpletada cun

ina descripziun dil project.

